
Inatsisartut  suleriaasianni  §  36  imm.  1  naapertorlugu  Naalakkersuisunut  apeqqutit  imaattut 
matumuuna saqqummiuppakka:

Naalakkersuisunut apeqqut: Utoqqalinersiuteqalersimasut boligstøtte aqqutiginagu 
pissarsiarisimasaminnik nammineq illugisaminni najugallit, illuminnik 
nutartererusukkaluarlutik aningaaserivinninngaanniit ikiorserneqarsinnaanngitsut, 
nutarterinissaannut Namminersorlutik Oqartussat aningaasaliinissamik periarfissaqarpat? 
imaluunniit periarfissiisinnaappat?
(Inatsisartuni ilaasortaq Karl Lyberth, Simut)

Tunngavilersuut:
Utoqqaat  nammineq  pigisaminnik  illuutillit,  boligstøtte  aqqutiginagu  illutaarsimasut, 
utoqqalinersiutaannarminnik  isumalluutillit,  illuminnik  nutartererusuttut  attartorniaraangamik 
tamatigorluinnangajak  aningaasaliisartuninngaannit,  soorlu  aningaaserivinninngaanniit 
itigartinneqartarput.

Assersuutitut  taaneqarsinnaavoq  nammineq  illugisap  qaava  ussiillisimappat  pappiliarsuit 
taarsertariaqalersimasarput,  imaluunniit  allanit  qallertariaqalersimasarlutik.  Illup  nalinginnaasup 
qaavata taamatut aaqqinniarnera 100.000 kr. pallillugit naleqarpoq.
Utoqqalinersiutillit  tamarluinnangajammik  100.000  kr.-nik  ”kaasarfimmioqanngitsut” 
nalunngilarput, allatullu ajornartumik aatsaat attartorlutik suliaritittariaqassallugu.
Ajornartorsiutaasorlu  unaavoq  attartorfigisinnaasat  itigartitsisarnerat  illuminnik  nutarteriniartut 
utoqqalinersiutaannarnik isertitaqarnerat patsisigalugu.

Kalaallit  Nunatsinni  innuttaasut  taamatut  ajornartorsiutillit  arlaqarmata  paaserusunnarpoq 
Naalakkersuisut  taakkununnga  inunnut  ikiorsiisinnaanersut,  imaluunniit  siunissami 
periarfissiinissamik sulissuteqarusunnersut.

